
Suġġett: Konklużjonijiet tal-Kunsill dwar is-Sigurtà u d-Difiża fil-kuntest tal-Istrateġija 

Globali tal-UE 
  

 

Id-delegazzjonijiet isibu fl-Anness il-konklużjonijiet tal-Kunsill dwar is-Sigurtà u d-Difiża fil-

kuntest tal-Istrateġija Globali tal-UE, adottati mill-Kunsill fit-3538 laqgħa tiegħu li saret fit-

18 ta' Mejju 2017. 

ANNESS 

 

KONKLUŻJONIJIET TAL-KUNSILL DWAR IS-SIGURTÀ U D-DIFIŻA 

FIL-KUNTEST TAL-ISTRATEĠIJA GLOBALI TAL-UE 

 

Introduzzjoni 

 

1. Permezz tar-rispons għall-konflitti u l-kriżijiet esterni, it-tisħiħ tal-kapaċità tas-sħab u l-

protezzjoni tal-Unjoni u ċ-ċittadini tagħha – it-tliet prijoritajiet strateġiċi identifikati fil-livell 

ta' ambizzjoni tal-UE kif derivati mill-Istrateġija Globali tal-UE – l-UE tibqa' impenjata biex 

issaħħaħ is-sigurtà u d-difiża. Għal dan l-għan, l-UE qed issaħħaħ l-abbiltà tagħha li taġixxi 

bħala fornitur tas-sigurtà, kif ukoll ir-rwol strateġiku globali tagħha u l-kapaċità tagħha li 

taġixxi b'mod awtonomu meta u fejn ikun meħtieġ u ma' sħab kull fejn ikun possibbli. F'dan 

ir-rigward, il-Kunsill jenfasizza l-importanza li jiġu indirizzati l-isfidi u t-theddid fir-rabta 

bejn is-sigurtà interna u dik esterna kif ukoll li jiġi żviluppat approċċ integrat, li jinkludi modi 

kif tiġi indirizzata aħjar il-prevenzjoni, filwaqt li jgħaqqad flimkien strumenti differenti tal-

UE b'mod koordinat. 

 

2. Wara l-Konklużjonijiet tal-Kunsill Ewropew tal-15 ta' Diċembru 2016, filwaqt li jinnota l-

Konklużjonijiet mill-President tal-Kunsill Ewropew tad-9 ta' Marzu 2017, u filwaqt li jfakkar 

fil-konklużjonijiet tal-Kunsill tas-6 ta' Marzu 2017, tal-14 ta' Novembru u tas-

17 ta' Ottubru 2016, u konklużjonijiet rilevanti oħra1, il-Kunsill jilqa' l-progress ulterjuri li sar 

fl-implimentazzjoni tal-Istrateġija Globali tal-UE fil-qasam tas-sigurtà u d-difiża, kif jidher 

aktar 'l isfel. 

 

3. Il-Kunsill jenfasizza l-importanza li titkompla l-ħidma konkreta, ukoll fid-dawl tal-Kunsill 

Ewropew f'Ġunju. B'mod partikolari, huwa jistenna b'interess: 

– Ir-rapport ta' progress mir-Rappreżentant Għoli mistenni wkoll f'Ġunju dwar l-

implimentazzjoni tal-punti ta' ħidma kollha tal-Istrateġija Globali tal-UE, inkluż fil-

qasam tas-sigurtà u d-difiża. 

                                                 
1 Konklużjonijiet tal-Kunsill Ewropew tad-19 u l-20 ta' Diċembru 2013 u ta' Ġunju 2015, kif ukoll il-

konklużjonijiet tal-Kunsill ta' Novembru 2013, Novembru 2014 u Mejju 2015. 

– Il-proposta mill-Kummissjoni mistennija f'Ġunju li timplimenta l-Pjan ta' Azzjoni 

Ewropew għad-Difiża ta' Novembru 2016 u li ser tiffoka fuq l-istabbiliment ta' Fond 

Ewropew għad-Difiża. 

– Ir-rapport li jmiss f'Ġunju tar-Rappreżentant Għoli/Viċi President/Kap tal-Aġenzija 

Ewropea għad-Difiża dwar is-segwitu għall-konklużjonijiet tal-Kunsill tas-

6 ta' Diċembru 2016 rigward l-implimentazzjoni fl-oqsma kollha tad-Dikjarazzjoni 

Konġunta ffirmata f'Varsavja mill-President tal-Kunsill Ewropew, il-President tal-

Kummissjoni Ewropea u s-Segretarju Ġenerali tal-Organizzazzjoni tat-Trattat tal-

Atlantiku tat-Tramuntana. F'dan ir-rigward, huwa jtenni l-appell tiegħu għal aktar ħidma 

dwar l-implimentazzjoni tas-sett komuni ta' proposti approvati mill-Kunsill f'Diċembru 

2016 b'rispett sħiħ għall-prinċipji tal-inklużività, ir-reċiproċità u l-awtonomija fil-

proċessi tat-teħid ta' deċiżjonijiet tal-UE. 

 

 Il-Kunsill jistenna wkoll b'interess ir-rapport tar-Rappreżentant Għoli/Viċi President u tal-

Kummissjoni dwar l-implimentazzjoni tal-Qafas Konġunt dwar il-ġlieda kontra t-theddid 

ibridu sa Lulju 2017. 

 

Titjib tal-istrutturi tal-PSDK għall-maniġġar ta' kriżijiet 

 

4. B'segwitu għall-konklużjonijiet tiegħu tas-6 ta' Marzu 2017 u l-14 ta' Novembru 2016 b'mod 

partikolari, il-Kunsill jistenna b'interess l-istabbiliment effettiv, bħala objettiv għal perijodu 

qasir, tal-Kapaċità Militari tal-Ippjanar u t-Tmexxija (MPCC) fi ħdan l-Istat Maġġur tal-UE fi 

Brussell. Permezz ta' Deċiżjoni tal-Kunsill u l-approvazzjoni tat-termini ta' referenza riveduti 

għall-Istat Maġġur tal-UE, l-MPCC ser tassumi responsabbiltajiet fil-livell strateġiku għall-

ippjanar u t-tmexxija operazzjonali tal-missjonijiet militari mhux eżekuttivi, filwaqt li topera 

taħt il-kontroll politiku u l-gwida strateġika tal-Kumitat Politiku u ta' Sigurtà. Id-Direttur 

Ġenerali tal-Istat Maġġur tal-UE ser ikun id-Direttur tal-MPCC u f'dik il-kapaċità ser jassumi 

l-funzjonijiet ta' kmandant tal-missjonijiet għal missjonijiet militari mhux eżekuttivi tal-

PSDK, inkluż it-tliet Missjonijiet ta' Taħriġ tal-UE stazzjonati fir-Repubblika Ċentru-

Afrikana, fil-Mali u fis-Somalja. 

5. Il-Kunsill itenni li l-MPCC ser taħdem b'mod parallel u koordinat mal-Kapaċità Ċivili tal-

Ippjanar u t-Tmexxija (CPCC). Huwa jilqa' l-ħidma li għaddejja biex jitlaqqgħu flimkien l-

għarfien espert ċivili u militari f'oqsma ewlenin ta' appoġġ għall-missjonijiet fi ħdan Ċellula 

Konġunta ta' Koordinazzjoni fil-qasam tal-Appoġġ (JSCC) fi Brussell, sabiex kuljum jaħdmu 

biex ikomplu jsaħħu u jippermettu koordinazzjoni u kooperazzjoni ċivili/militari effettivi fl-

ippjanar u t-tmexxija operazzjonali tal-missjonijiet militari mhux eżekuttivi u ċivili tal-PSDK, 

filwaqt li jiġu rispettati l-linji ta' kmand rispettivi ċivili u militari u s-sorsi differenti ta' 

finanzjament. 

 

6. Il-Kunsill ifakkar li l-istabbiliment tal-MPCC u tal-JSCC għandhom jiġu rieżaminati sena 

wara li jkunu saru operazzjonali b'mod sħiħ, iżda sa mhux aktar tard mill-aħħar tal-2018, 

abbażi ta' rapport mir-Rappreżentant Għoli u ta' tagħlimiet meħuda. Dan ir-rieżami għandu 

jitħejja f'konsultazzjoni sħiħa mal-Istati Membri u ma għandu jippreġudika l-ebda deċiżjoni 

politika li għandha tittieħed. 

 

7. Il-Kunsill jilqa' l-progress li sar fil-promozzjoni tal-għarfien tas-sitwazzjoni mill-UE abbażi ta' 

intelligence ċivili-militari, b'mod partikolari permezz ta' allinjament sistematiku fl-istrutturi u 

l-proċeduri bejn iċ-Ċentru tal-Intelligence tal-UE u d-Direttorat tal-Intelligence tal-Istat 

Maġġur tal-UE, fi ħdan is-SEAE. Huwa jappoġġa l-approċċ gradwali magħżul biex jissaħħu l-

kapaċitajiet tal-Kapaċità Unika ta' Analiżi tal-Intelligence (SIAC) tal-UE u l-bżonnijiet ta' 

terminu qasir diġà definiti għal persunal addizzjonali. Huwa ser jerġa' lura għal din il-

kwistjoni għal darba oħra fid-dawl ta' aktar progress miksub u pjanijiet elaborati għall-

iżvilupp fit-tul tas-SIAC. Barra minn hekk, il-Kunsill jissottolinja r-rwol importanti taċ-

Ċentru Satellitari tal-UE (EU SATCEN). 

Tisħiħ tal-kooperazzjoni tal-PSDK mal-pajjiżi sħab 

 

8. Filwaqt li jirrikonoxxi l-importanza li jiġu approfonditi l-isħubiji ma' organizzazzjonijiet 

internazzjonali oħra, b'mod partikolari n-NU, in-NATO, l-OSKE, l-Unjoni Afrikana, il-Lega 

tal-Istati Għarab u l-ASEAN, il-Kunsill itenni l-impenn biex jiżviluppa approċċ aktar 

strateġiku għall-kooperazzjoni tal-PSDK mal-pajjiżi sħab f'konformità mat-tliet prijoritajiet 

strateġiċi tal-UE kif imsemmi hawn fuq. Approċċ strateġiku bħal dan għandu (i) jiffoka fuq il-

pajjiżi sħab li jikkondividu l-valuri tal-UE, inkluż ir-rispett għad-dritt internazzjonali, u li 

huma kapaċi u lesti jikkontribwixxu għall-missjonijiet u l-operazzjonijiet tal-PSDK, (ii) 

jinvolvi mill-qrib lill-Istati Membri u (iii) jirrispetta bis-sħiħ il-qafas istituzzjonali tal-UE u l-

awtonomija tagħha fit-teħid ta' deċiżjonijiet. 

 

 Filwaqt li jagħraf il-kontributi siewja mill-pajjiżi sħab għall-missjonijiet u l-operazzjonijiet 

tal-PSDK, u filwaqt li jirrikonoxxi li s-sħubiji jservu l-interessi politiċi u strateġiċi tal-UE, il-

Kunsill jappoġġa l-isforzi biex titjieb il-kooperazzjoni ma' pajjiżi sħab, b'mod partikolari billi: 

– tissaħħaħ il-kooperazzjoni mal-pajjiżi sħab f'oqsma bħalma huma l-ġlieda kontra t-

theddid ibridu, il-komunikazzjoni strateġika, iċ-ċibersigurtà, is-sigurtà marittima, ir-

riforma tas-settur tas-sigurtà, is-sigurtà tal-fruntieri, id-dimensjoni esterna tal-

migrazzjoni irregolari/it-traffikar tal-bnedmin, il-ġlieda kontra l-kriminalità organizzata 

u t-traffikar ta' armi u l-prevenzjoni u l-ġlieda kontra r-radikalizzazzjoni u t-terroriżmu, 

sa fejn ikun possibbli bl-użu ta' fora eżistenti ta' kooperazzjoni fil-qasam tas-sigurtà u d-

difiża; 

– jissaħħu l-isforzi li jgħinu biex tinbena r-reżiljenza ta' pajjiżi terzi inkluż permezz ta' 

taħriġ u t-tisħiħ tal-kapaċitajiet u f'konformità mal-ħidma li għaddejja fuq 

Komunikazzjoni Konġunta futura dwar ir-Reżiljenza u l-inizjattiva tat-Tisħiħ tal-

Kapaċitajiet għas-Sigurtà u l-Iżvilupp (CBSD), filwaqt li jitqies l-ambitu ġeografiku 

flessibbli tagħhom; 

– ikun hemm djalogu u konsultazzjoni ma' pajjiżi terzi dwar kwistjonijiet relatati mas-

sigurtà u d-difiża, imfassla biex jindirizzaw it-tħassib kemm tal-UE kif ukoll tal-pajjiż 

sieħeb; 

– tiġi esplorata aktar il-ħtieġa għal rwol imsaħħaħ għad-Delegazzjonijiet tal-UE f'dan ir-

rigward, f'konformità mal-approċċ integrat tal-UE u anke permezz ta' konsulenti tas-

sigurtà u d-difiża b'mod partikolari f'żoni destabilizzati, fraġli u fi kriżi, b'kont meħud 

tal-kooperazzjoni mar-rappreżentanzi tal-Istati Membri fuq il-post, fejn ikun rilevanti; 

– il-pajjiżi sħab jiġu inklużi f'attivitajiet ta' taħriġ tal-PSDK u jiġi approfondit l-

involviment tagħhom fl-eżerċizzji u t-tagħlimiet meħuda tal-UE, fejn possibbli, b'rispett 

dovut għall-Qafas tal-Politika tal-UE dwar l-Eżerċizzji u l-proċeduri eżistenti fir-

rigward tal-iskambju ta' informazzjoni klassifikata; 

– jiġu esplorati l-għażliet bil-ħsieb ta' kooperazzjoni aktar strutturata mal-pajjiżi sħab 

b'fokus ċivili qawwi. 
 

9. Il-Kunsill itenni wkoll l-importanza li s-sħab li jikkontribwixxu, jiġu assoċjati mill-aktar qrib 

u l-aktar bikri possibbli mat-tmexxija ta' dawn il-missjonijiet u l-operazzjonijiet, b'rispett sħiħ 

għall-qafas istituzzjonali tal-UE u l-awtonomija tagħha fit-teħid ta' deċiżjonijiet, u bi 

trasparenza sħiħa mal-Istati Membri. F'dan ir-rigward, huwa jappoġġa djalogu regolari ma' 

pajjiżi terzi, b'mod partikolari dawk li jkollhom Ftehim Qafas ta' Parteċipazzjoni (FPA) mal-

UE u li jikkontribwixxu regolarment għall-missjonijiet u l-operazzjonijiet tal-PSDK, bl-għan 

tal-impenn tas-sħab, li dawn jiġu informati dwar l-iżviluppi tal-PSDK, u li jiġu identifikati 

kontributi possibbli. Huwa jenfasizza wkoll il-ħtieġa li titkompla l-ħidma biex tiġi ffaċilitata 

l-parteċipazzjoni tas-sħab fil-missjonijiet u l-operazzjonijiet tal-PSDK. 
 

10. Abbażi ta' dan u f'konformità mal-prinċipji msemmija hawn fuq, il-Kunsill jistieden lir-

Rappreżentant Għoli biex tkompli ħidmietha fuq approċċ aktar strateġiku għas-sħubiji tal-

PSDK, b'mod kompletament trasparenti, u biex terġa' lura għal din il-kwistjoni fil-bidu tal-

2018. 
 

BKSŻ 
 

11. Bħala kontribut importanti biex l-UE tkun tista' tipprovdi tisħiħ tal-kapaċitajiet b'mod effettiv, 

responsabbli u uniformi, il-Kunsill itenni l-appell tiegħu għall-finalizzazzjoni rapida tal-ħidma 

dwar il-proposta leġislattiva biex jiġi emendat l-Istrument li jikkontribwixxi għall-Istabbiltà u 

l-Paċi. Il-Kunsill ifakkar fil-Konklużjonijiet tiegħu tal-14 ta' Novembru 2016 u tas-

6 ta' Marzu 2017 dwar il-ħtieġa li jiġu koperti kompletament ir-rekwiżiti kollha biex il-pajjiżi 

sħab jiġu appoġġati aktar fil-prevenzjoni u l-maniġġar tal-kriżijiet minnhom infushom, inkluż 

dawk fil-kuntest tal-missjonijiet tal-PSDK. Huwa jtenni l-ambitu ġeografiku flessibbli tal-

inizjattiva u, f'dan il-kuntest, jitlob biex titkompla l-ħidma li għaddejja, inkluż fuq każijiet 

pilota, u biex jiġu identifikati u żviluppati proġetti ġodda fil-qasam tat-Tisħiħ tal-Kapaċitajiet 

għas-Sigurtà u l-Iżvilupp (CBSD). Il-Kunsill ifakkar ukoll fil-proposta tiegħu għal ħidma fuq 

strument iddedikat biex jipprovdi t-tisħiħ tal-kapaċitajiet b'kont meħud tal-ħidma preparatorja 

meħtieġa. 

Żvilupp ta' kapaċitajiet ċivili 

 

12. Il-Kunsill jenfasizza l-kontribut essenzjali tad-dimensjoni ċivili tal-PSDK għat-tliet 

prijoritajiet strateġiċi identifikati fil-livell ta' ambizzjoni tal-UE derivati mill-Istrateġija 

Globali tal-UE, jiġifieri, li jingħata rispons għall-konflitti u l-kriżijiet esterni, li jissaħħu l-

kapaċitajiet tas-sħab u li jiġu protetti l-UE u ċ-ċittadini tagħha. B'segwitu għall-

konklużjonijiet tiegħu ta' Novembru 2016 u ta' Marzu 2017, huwa jilqa' l-ħidma li għaddejja 

biex jiġu vvalutati f'aktar dettall l-implikazzjonijiet tal-Istrateġija Globali tal-UE għall-oqsma 

prijoritarji tal-maniġġar ċivili ta' kriżijiet, miftiehma inizjalment f'Feira (2000). Filwaqt li 

jfakkar li l-kompiti tat-tisħiħ tal-pulizija, l-istat tad-dritt u l-amministrazzjoni ċivili ser 

jibqgħu fil-qalba tad-dimensjoni ċivili tal-PSDK, il-Kunsill itenni l-ħtieġa li jittieħed kont tal-

prijoritajiet politiċi li qed jevolvu u li jkun possibbli li jingħata rispons aħjar għall-isfidi 

attwali u futuri għas-sigurtà, f'konformità mal-prinċipji tal-Approċċ Komprensiv tal-UE. 

Dawn l-isfidi għas-sigurtà jinkludu l-migrazzjoni irregolari, it-theddid ibridu, iċ-ċibersigurtà, 

it-terroriżmu, ir-radikalizzazzjoni, il-kriminalità organizzata, il-ġestjoni tal-fruntieri u s-

sigurtà marittima. 

 

F'dan il-kuntest, il-Kunsill jissottolinja l-importanza li jiġi aġġornat b'mod sostanzjali l-

iżvilupp tal-kapaċità ċivili sabiex jiġu indirizzati kemm l-isfidi l-ġodda u kif ukoll il-lakuni 

persistenti identifikati fil-kapaċitajiet miftiehma oriġinarjament. Barra minn hekk, is-sinerġiji 

u r-rabtiet mal-ħidma dwar il-bini tar-reżiljenza, ir-rabta bejn is-sigurtà interna u dik esterna, u 

approċċ integrat għall-konflitti u l-kriżijiet għandhom jitqiesu b'mod sħiħ. Il-promozzjoni tal-

kooperazzjoni ċivili-militari f'dan il-qasam hija wkoll meħtieġa minħabba n-natura tat-theddid 

u sabiex jiġi massimizzat ir-rispons tal-PSDK. Il-Kunsill jinnota wkoll il-ħtieġa li jittejbu u 

jissaħħu l-kooperazzjoni u l-iskambju ta' informazzjoni bejn l-atturi tal-PSDK u dawk tal-

libertà, is-sigurtà u l-ġustizzja u li jiżdiedu l-kompatibbiltà u l-interoperabbiltà mal-istrutturi u 

l-missjonijiet tan-NU għall-maniġġar ta' kriżijiet, b'mod partikolari f'dan il-qasam. 

Il-Kunsill jistieden lir-Rappreżentant Għoli biex, f'konsultazzjoni mill-qrib mal-Istati Membri, 

tiddetermina fi żmien debitu l-kontribut tad-dimensjoni ċivili tal-PSDK flimkien ma' 

strumenti oħra tal-UE fl-indirizzar tal-isfidi ġodda għas-sigurtà sabiex sa Diċembru 2017 

ikunu jistgħu jiġu ppreżentati sussegwentement proposti konkreti dwar ir-rekwiżiti ewlenin 

għall-kapaċitajiet ċivili. Il-Kunsill jaqbel dwar l-importanza li jiġu rieżaminati f'waqthom l-

oqsma prijoritarji tal-maniġġar ċivili ta' kriżijiet, meta dan ikun meħtieġ, u jistieden lir-

Rappreżentant Għoli biex tirrapporta dwar dawn fil-qafas tar-rappurtar tagħha dwar il-Pjan ta' 

Implimentazzjoni tal-Istrateġija Globali tal-UE. Ir-rekwiżiti ewlenin għandhom jiġu vvalutati 

bħala parti mill-proċess ta' rieżami regolari biex tiġi żgurata l-effikaċja kontinwa tad-

dimensjoni ċivili tal-PSDK. 

 

Tisħiħ tar-rispons tal-maniġġar ċivili ta' kriżijiet 

 

13. F'dan il-kuntest, jeħtieġ li l-Unjoni ssir aktar reattiva, flessibbli u rapida fir-reazzjoni tagħha. 

Il-Kunsill jistieden lir-Rappreżentant Għoli biex, f'konsultazzjoni mill-qrib mal-Istati Membri 

kif ukoll mal-Kummissjoni, tippreżenta proposti bil-ħsieb li jittieħdu passi konkreti sa 

Diċembru 2017 għall-implimentazzjoni ta' approċċ fuq ħafna livelli biex ikun hemm aktar 

rispons mid-dimensjoni ċivili tal-PSDK, inkluż għażliet konkreti għall-ħolqien ta' kapaċità 

bażika ta' rispons. Din il-kapaċità bażika, filwaqt li tibni fuq strutturi eżistenti, tista' taġixxi 

bħala kapaċità ta' ppjanar u inizjar kif ukoll tipprovdi rinfurzar jew għoti temporanju u 

estensibbli ta' għarfien speċjalizzat. Din il-kapaċità bażika ta' rispons tista' tkun 

ikkomplementata permezz ta' assi skjerabbli rapidament u elementi ta' ppjanar mill-Istati 

Membri, inkluż, fejn ikun maqbul, timijiet speċjalizzati u formazzjonijiet multinazzjonali 

bħall-Forza tal-Ġendarmerija Ewropea. Dawn l-assi skjerabbli rapidament jistgħu jappoġġaw 

missjonijiet ġodda, inaqqsu l-lakuni bejn il-fażi inizjali tal-bidu u l-iskjerament sħiħ kif ukoll 

jipprovdu temporanjament għarfien espert ewlieni lil missjonijiet eżistenti. Sabiex jingħata 

kontribut għar-rispons, l-użu ta' miżuri preparatorji jibqa' għodda importanti. Barra minn 

hekk, il-Kunsill ifakkar fl-importanza tal-Pjattaforma ta' Sostenn għall-Missjonijiet, bħala 

parti minn sforz biex jitmexxa 'l quddiem il-kunċett ta' Ċentru ta' Servizzi Kondiviżi. 

14. It-teħid rapidu ta' deċiżjonijiet u l-ippjanar effettiv huma essenzjali għal azzjoni rapida. Il-

Kunsill jappoġġa l-possibilità li jintużaw missjonijiet limitati u mmirati tal-PSDK inkluż għal 

valutazzjoni, analiżi u attività operazzjonali limitata, li għandhom jiġu skjerati permezz ta' 

proċess rapidu tat-teħid ta' deċiżjonijiet politiċi abbażi ta' ppjanar aċċellerat. Dawn jistgħu 

jkunu missjonijiet indipendenti jew iservu ta' pass 'il quddiem għal azzjoni sussegwenti tal-

PSDK, jekk din titqies li tkun meħtieġa u jekk jiġi deċiż hekk mill-Istati Membri, bħala parti 

minn approċċ flessibbli. Huma jistgħu jiġu appoġġati mill-kapaċità bażika ta' rispons u 

kkomplimentati b'assi skjerabbli rapidament mill-Istati Membri u strutturi eżistenti, kif ikun 

xieraq. Barra minn hekk, il-Kunsill jissottolinja l-importanza li d-deċiżjonijiet jittieħdu b'mod 

rapidu għal implimentazzjoni effettiva tal-mandat tal-missjonijiet u li l missjonijiet jiġu 

adattati b'mod kostanti skont l-ambjent li jinbidel u l-ħtiġijiet li dejjem jevolvu fuq il-post. 

 

Tisħiħ tar-Rispons Rapidu militari 

 

15. Il-Kunsill jafferma mill-ġdid l-impenn tiegħu li jsaħħaħ l-għodda għar-rispons rapidu inkluż 

partikolarment il-Gruppi Tattiċi tal-UE (EUBGs), b'appoġġ għal-Livell ta' Ambizzjoni tal-UE. 

Huwa jenfasizza li jistgħu jiġu kkunsidrati arranġamenti u impenji aktar sistematiċi biex jiġu 

promossi l-prevedibbiltà, il-konsistenza, l-effiċjenza u qsim aktar ekwu tal-piżijiet. F'dan ir-

rigward, il-Kunsill itenni b'mod partikolari l-ħtieġa li tissaħħaħ it-tħejjija tal-EUBGs, il-

modularità tagħhom u l-finanzjament effettiv tagħhom, anke sabiex jiġi ffaċilitat it-teħid ta' 

deċiżjonijiet politiċi dwar l-iskjerament. Barra minn hekk jappella għal identifikazzjoni 

bikrija ta' forzi ta' segwitu u riżervi (strateġija ta' dħul/transitu). Għal dan il-għan, il-Kunsill 

jaqbel dwar: 

• It-tisħiħ tat-tħejjija tal-EUBGs, li tibqa' responsabbiltà nazzjonali, partikolarment billi 

jissaħħu l-eżerċizzji ta' tħejjija tagħhom, inkluż il-possibbiltà li l-pajjiżi li 

jikkontribwixxu truppi tal-EUBGs jorganizzaw eżerċizzju f'livell politiku (ministerjali) 

(POLEX) jew eżerċizzju reali. 

 

• L-iżvilupp ulterjuri tal-modularità tagħhom b'mod pragmatiku, filwaqt li jiġi ssottolinjat 

li l-EUBGs, skont il-Kunċett tal-EUBG, huma meqjusa bħala pakkett ta' forzi koerenti li 

kapaċi jwettqu operazzjonijiet awtonomi: 

– il-qalba tal-EUBGs għandha tibqa' tkun lesta li twettaq il-kompiti militari 

meħtieġa kif stipulat fil-Kunċett; 

– l-assi speċjalizzati b'ħiliet speċifiċi, li jinkludu possibbilment ukoll element ċivili 

limitat, abbażi ta' valutazzjoni tal-ħtiġijiet, għandhom jiġu identifikati minn qabel 

jekk ikun possibbli, biex ikunu aggregati fi struttura eżistenti b'rispons għal 

rekwiżiti speċifiċi ta' skjerament; 

– fil-livell ta' faċilitaturi tal-forza, għandu jiġi kkunsidrat kontribut akbar mill-Istati 

Membri kollha bħala parti mill-ħtieġa li jinqasmu l-piżijiet tal-qafas u pajjiżi oħra 

li jikkontribwixxu truppi fid-dawl ta' operazzjoni partikolari. 

 

• Fil-qafas rilevanti fid-dawl tar-reviżjoni komprensiva tal-mekkaniżmu Athena prevista 

sal-aħħar ta' din is-sena, l-esplorazzjoni kontinwa tad-dispożizzjonijiet u l-arranġamenti 

ta' finanzjament komuni li jistgħu jiffaċilitaw it-teħid ta' deċiżjonijiet u l-iskjerament 

rapidi, anke f'dak li jirrigwarda: 

– aktar prevedibbiltà billi d-Dikjarazzjoni ad hoc dwar l-ispejjeż komuni tal-

iskjeramenti tal-EUBGs tiġi integrata fil-mekkaniżmu Athena; 

– il-kwistjoni tal-ispejjeż komuni f'oqsma bħalma huma l-iskjerament mill-ġdid ta' 

EUBGs u l-appoġġ ewlieni għalihom; 

– l-iżgurar ta' finanzjament rapidu billi jiġu rieżaminati l-arranġamenti meħtieġa fid-

dawl tal-iskjerament effettiv tal-EUBGs. 

 

• Djalogu regolari man-Nazzjonijiet Uniti kif ukoll man-NATO biex jinħolqu sinerġiji fil-

qasam tar-rispons rapidu u biex tinżamm l-aħjar prattika, inkluż rigward l-eżerċizzji, 

b'rispett dovut għall-awtonomija tat-teħid tad-deċiżjonijiet tal-UE. 

Approfondiment tal-kooperazzjoni Ewropea fil-qasam tad-difiża 

 

Kooperazzjoni Strutturata Permanenti 

 

16. Wara l-konklużjonijiet tiegħu tas-6 ta' Marzu 2017, il-Kunsill jilqa' l-progress li sar fl-iżvilupp 

ulterjuri ta' Kooperazzjoni Strutturata Permanenti (PESCO) inklużiva, fl-2017, ibbażata fuq il-

kontribut mogħti mill-Istati Membri. Hu jtenni li l-PESCO għandha tkun miftuħa għall-Istati 

Membri kollha li huma lesti jieħdu l-impenji vinkolanti meħtieġa u jissodisfaw il-kriterji, 

abbażi tal-Artikoli 42.6 u 46 TUE u l-Protokoll 10 għat-Trattati. Jenfasizza li l-PESCO 

għandha sussegwentement, fil-qafas tal-Unjoni, tgħin biex jinħolqu sforzi, kooperazzjoni u 

proġetti kollaborattivi ġodda. Kwalunkwe kapaċità żviluppata permezz tal-PESCO ser tibqa' 

tappartjeni u tiġi operata mill-Istati Membri, li għandhom sett waħdieni ta' forzi li huma 

jistgħu jużaw ukoll f'oqfsa oħra, inkluż in-NU u n-NATO. Bil-ħsieb ta' PESCO ambizzjuża u 

orjentata lejn ir-riżultati, f'konformità mad-dispożizzjonijiet tat-Trattat rilevanti, il-Kunsill 

jaqbel li: 

• L-għan tal-PESCO jkun li ssaħħaħ is-sigurtà u d-difiża Ewropej u tikkontribwixxi biex 

jintlaħaq il-Livell ta' Ambizzjoni tal-UE maqbul mill-Kunsill fl-2016 fit-tliet prijoritajiet 

strateġiċi tiegħu, anke fid-dawl tal-aktar missjonijiet militari eżiġenti, u li tiffaċilita l-

iżvilupp tal-kapaċitajiet ta' difiża tal-Istati Membri u ssaħħaħ il-kooperazzjoni Ewropea 

fil-qasam tad-difiża, filwaqt li jsir użu sħiħ mit-Trattati. 

 

• L-impenji komuni neċessarji, impenjattivi u vinkolanti, għall-Istati Membri kollha li 

jipparteċipaw fil-PESCO u l-kriterji speċifikati ser ikollhom jiġu żviluppati mill-Istati 

Membri, f'konformità sħiħa mal-Protokoll 10 anness mat-Trattati. 

 

• Il-governanza tal-PESCO, wara l-istabbiliment tagħha, essenzjalment tikkonsisti minn 

żewġ saffi: fil-livell tal-Kunsill fejn l-Istati Membri huma preżenti, biex jiġu żgurati 

trasparenza u l-koordinazzjoni ġenerali, u l-Istati Membri li jipparteċipaw fil-PESCO 

huma intitolati li jivvutaw; u fil-livell ta' proġetti u inizjattivi, fejn huma biss dawk li 

jikkontribwixxu għal kull proġett speċifiku jew inizjattiva speċifika li ser ikunu 

rrappreżentati. Fi żmien debitu jistgħu jitqiesu arranġamenti adegwati għas-sorveljanza, 

it-trasparenza u l-parteċipazzjoni fi proġetti u inizjattivi. 

• Jeħtieġ li jiġu identifikati proġetti u inizjattivi kollaborattivi u konkreti, ibbażati fuq 

approċċ modulari b'appoġġ għall-għanijiet, l-impenji u l-kriterji komuni tal-PESCO. 

 

• Mingħajr preġudizzju għar-rwol prinċipali tal-Istati Membri parteċipanti fit-teħid ta' 

deċiżjonijiet permezz tal-Kunsill, l-EDA u s-SEAE ser jipprovdu appoġġ għall-

implimentazzjoni tal-PESCO fl-oqsma ta' kompetenza rispettivi tagħhom. Il-

Kummissjoni ser tkun involuta fil-ħidma biex tiżgura koerenza mal-EDAP u appoġġ 

permezz tiegħu. 

 

17. Il-Kunsill jaqbel li din il-ħidma titmexxa 'l quddiem bil-ħsieb li jintlaħaq qbil malajr kemm 

jista' jkun dwar il-kwistjonijiet imsemmija fil-paragrafu 16. Huwa ser jerġa' lura għal din il-

kwistjoni, preferibbilment f'Ġunju. 

 

Rieżami Annwali Kkoordinat dwar id-Difiża 

 

18. Il-Kunsill ifakkar fil-Konklużjonijiet tiegħu tas-6 ta' Marzu 2017, li b'mod partikolari 

jissottolinjaw li r-Rieżami Annwali Kkoordinat dwar id-Difiża (CARD) jiġi implimentat fuq 

bażi volontarja u b'rispett sħiħ tal-prerogattivi u l-impenji tal-Istati Membri fid-difiża, inkluż, 

fejn japplika, fid-difiża kollettiva, u l-proċessi tal-ippjanar tad-difiża tagħhom, u filwaqt li 

jiġu kkunsidrati t-theddid estern u l-isfidi għas-sigurtà fl-UE kollha. Il-Kunsill itenni wkoll il-

ħtieġa li tiġi żgurata l-koerenza bejn il-CARD, kif ukoll il-Pjan ta' Żvilupp tal-Kapaċitajiet 

(CDP), u l-proċessi rispettivi tan-NATO, bħall-Proċess tal-Ippjanar tad-Difiża tan-NATO 

(NDPP), fejn ir-rekwiżiti huma sovrapposti filwaqt li jirrikonoxxi n-natura differenti taż-żewġ 

organizzazzjonijiet u r-responsabbiltajiet rispettivi tagħhom. 

 

19. Il-Kunsill jilqa' l-ħidma ulterjuri mir-Rappreżentant Għoli/Kap tal-Aġenzija u l-Istati Membri 

fuq proposti aktar dettaljati rigward l-ambitu, il-metodi u l-kontenut tal-CARD. Jissottolinja li 

l-CARD għandu jappoġġa lill-Istati Membri fil-ksib ta' kapaċitajiet fir-rigward ta' tendenzi u 

sfidi strateġiċi attwali u futuri, u jippromwovi b'mod attiv il-kooperazzjoni msaħħa fost l-Istati 

Membri fil-qasam tad-difiża. Il-CARD għandu jinbena b'mod inkrimentali maż-żmien biex 

ikompli jittejjeb il-kontribut tiegħu b'appoġġ lill-Istati Membri u l-UE kollha kemm hi. 

20. Il-Kunsill jilqa' l-idea ta' rapport bil-miktub li jitħejja mill-EDA fil-kapaċitajiet tagħha bħala 

segretarjat tal-CARD, f'kooperazzjoni mal-EUMS u l-EUMC, li għandu jiġi ppreżentat lill-

Bord ta' Tmexxija tal-EDA fil-livell ministerjali inizjalment kull sentejn u li għandu 

jintbagħat lill-Kunsill. Tali rapport ser jipprovdi ħarsa ġenerali komprensiva lejn (i) il-

pjanijiet aggregati għad-difiża tal-Istati Membri, inkluż f'termini ta' pjanijiet ta' nfiq għad-

difiża billi jittieħdu inkonsiderazzjoni l-impenji li l-Kunsill Ewropew ħa f'Diċembru 2016, (ii) 

l-implimentazzjoni tal-prijoritajiet ta' żvilupp tal-kapaċitajiet tal-UE li jirriżultaw mis-CDP 

filwaqt li tiġi kkunsidrata wkoll il-prijoritizzazzjoni fil-qasam tar-Riċerka u t-Teknoloġija u 

Attivitajiet Strateġiċi Ewlenin, u (iii) l-iżvilupp tal-kooperazzjoni Ewropea; b'hekk maż-żmien 

tingħata stampa komprensiva tax-xenarju tal-kapaċitajiet Ewropej biex b'hekk l-Istati Membri 

jidentifikaw il-potenzjal għal aktar żvilupp tal-kapaċitajiet. 

 

21. Il-Kunsill jissottolinja li tali ħarsa ġenerali komprensiva ser tkun imsejsa fuq l-informazzjoni 

li l-Istati Membri jqiegħdu għad-dispożizzjoni tal-EDA sabiex tiġi appoġġata l-analiżi tal-

CARD, filwaqt li jiġi evitat kwalunkwe sforz amministrattiv addizzjonali mhux meħtieġ. Il-

Kunsill jissottolinja li l-EDA għandha tiġbor l-informazzjoni ta' sostenn billi tagħmel l-aħjar 

użu mill-għodod u l-proċessi eżistenti (eż. is-CDP, il-Bażi ta' Data għall-Kollaborazzjoni) u 

jħeġġeġ lill-Istati Membri biex il-kontribuzzjonijiet tagħhom ipprovduti lin-NATO permezz 

tal-NDPP u l-Impenn fil-qasam tal-Investiment fid-Difiża jew il-Proċess ta' Ppjanar u Rieżami 

tas-Sħubija għall-Paċi, jirrilaxxawhom rispettivament lill-EDA. Sabiex jiġu kkomplementati 

dawn l-elementi, jistgħu jiġu indirizzati punti addizzjonali ta' diskussjoni, kif ikun meħtieġ, fi 

djalogu bilaterali bejn l-Istati Membri u l-EDA dwar temi ta' interess għall-CARD, inkluż it-

tendenzi f'terminu medju u fit-tul f'dak li jikkonċerna l-iżvilupp tal-kapaċitajiet. 

 

22. Il-Kunsill japprova l-modalitajiet stipulati hawn fuq biex jiġi stabbilit il-CARD skont dawn, u 

bħala bidu jkun hemm prova li tinvolvi l-Istati Membri kollha mill-ħarifa tal-2017. Dan ser 

jippermetti lill-Istati Membri jittestjaw, jadattaw u jivvalidaw l-approċċ kif meħtieġ, fid-dawl 

tat-teħid ta' deċiżjonijiet tal-Istati Membri, abbażi ta' tagħlimiet bikrija identifikati, qabel l-

ewwel implimentazzjoni sħiħa tal-CARD li għandha titnieda fil-ħarifa tal-2019. L-ewwel 

rapport tal-CARD li joriġina minn din il-prova flimkien ma' valutazzjoni tat-tagħlimiet 

meħuda bil-ħsieb tal-eżerċizzji futuri tal-CARD għandu jiġi ppreżentat lill-Bord ta' Tmexxija 

tal-EDA fil-livell ministerjali f'Novembru 2018 u għandu jintbagħat lill-Kunsill. 

Ħidma oħra tal-EDA 

 

23. Il-Kunsill jilqa' l-ħidma li qed tavvanza fil-qafas tal-EDA biex tissaħħaħ il-kooperazzjoni 

Ewropea fil-qasam tad-difiża. F'dan il-kuntest, il-Kunsill jenfasizza l-proposti dwar it-tisħiħ 

tal-proċess ta' żvilupp tal-kapaċitajiet tal-UE kif approvat mill-Bord ta' Tmexxija tal-EDA 

f'Marzu 2017, li għandu jkun applikat għar-reviżjoni tas-CDP fir-rebbiegħa tal-2018, filwaqt 

li jittieħed inkonsiderazzjoni l-kontribut mill-EUMC. Il-Kunsill jirrikonoxxi l-progress li sar 

mill-Aġenzija fl-iżvilupp ulterjuri ta' Aġenda Strateġika Globali għar-Riċerka sabiex tiġi 

kkontribwita informazzjoni għall-Programm Ewropew previst ta' Riċerka fid-Difiża. Barra 

minn hekk, il-Kunsill jirrikonoxxi l-ħidma li twettqet biex jiġu definiti ħames każijiet pilota 

tal-Attivitajiet Strateġiċi Ewlenin bl-għan li tiġi ttestjata l-metodoloġija għall-Attivitajiet 

Strateġiċi Ewlenin li ser jiġu identifikati fuq il-bażi tal-prijoritajiet riveduti tas-CDP fir-

rebbiegħa tal-2018. Il-Kunsill iħeġġeġ lill-Aġenzija biex tagħmel progress fl-

implimentazzjoni ta' proposti relatati ma' faċilitaturi kruċjali bħat-taħriġ u l-edukazzjoni, l-

istandardizzazzjoni, iċ-ċertifikazzjoni, l-ittestjar u l-evalwazzjoni. Il-Kunsill jilqa' l-ħidma tal-

Aġenzija b'appoġġ għat-tisħiħ tal-Bażi Industrijali u Teknoloġika tad-Difiża Ewropea 

(EDTIB) ibbażata fuq djalogu strutturat mal-industrija. 

 

Pjan ta' Azzjoni Ewropew għad-Difiża 

 

24. Il-Kunsill jilqa' l-ħidma li għaddejja mill-Kummissjoni fuq l-implimentazzjoni tal-Pjan ta' 

Azzjoni Ewropew għad-Difiża (EDAP), f'kooperazzjoni mill-qrib mal-Istati Membri u 

f'konformità mat-Trattati. B'mod partikolari, huwa jilqa' t-tnedija tal-Azzjoni Preparatorja 

għar-riċerka relatata mad-difiża, inkluż bil-ħsieb tal-proposti għal programm ta' riċerka fid-

difiża tal-UE li għandhom jiġu eżaminati taħt il-Qafas Finanzjarju Pluriennali li jmiss. F'dan 

ir-rigward, il-Kunsill jitlob lill-EDA biex tappoġġa lill-Istati Membri fl-identifikazzjoni tal-

prijoritajiet tal-kapaċitajiet ta' difiża u l-prijoritajiet ta' Riċerka u Teknoloġija li ser 

jikkontribwixxu informazzjoni għall-programm. 

Barra minn hekk, il-Kunsill jilqa' l-intenzjoni tal-Kummissjoni li f'Ġunju 2017 tippreżenta 

proposta għal Regolament li jistabbilixxi Programm Ewropew għall-Iżvilupp fl-Industrija tad-

Difiża. F'dan ir-rigward, il-Kunsill itenni l-ħtieġa li jiġu żviluppati u li jinżammu l-kapaċitajiet 

tal-Istati Membri, inkluż b'mod partikolari b'appoġġ għall-prijoritajiet tal-kapaċitajiet 

stabbiliti fis-CDP, appoġġati b'EDTIB aktar integrata, sostenibbli, innovattiva u kompetittiva, 

li tikkontribwixxi wkoll għall-impjiegi, it-tkabbir u l-innovazzjoni fl-UE kollha u li tista' żżid 

l-awtonomija strateġika tal-Ewropa, filwaqt li ssaħħaħ il-kapaċità tagħha li taġixxi mas-sħab. 

Il-Kunsill ifakkar li dawn l-isforzi għandhom ikunu inklużivi b'opportunitajiet ugwali għall-

industrija tad-difiża fl-UE, bilanċjati u f'konformità sħiħa mad-dritt tal-UE. Il-Kunsill itenni 

wkoll l-appell tiegħu biex jiġi żgurat aċċess ġust għas-swieq transfruntieri u l-ktajjen tal-

provvista internazzjonali, b'mod partikolari għall-intrapriżi żgħar u ta' daqs medju (SMEs), 

filwaqt li jiġu involuti l-partijiet ikkonċernati kollha (inkluż awtoritajiet kontraenti u l-

industrija). Il-Kunsill ifakkar fl-istedina magħmula mill-Kunsill Ewropew f'Diċembru 2016 

lill-Bank Ewropew tal-Investiment biex jeżamina l-passi bil-ħsieb li jingħata appoġġ għall-

investimenti f'attivitajiet ta' riċerka u żvilupp fil-qasam tad-difiża. 

 

Koerenza 

 

25. Il-Kunsill jistieden lir-Rappreżentant Għoli/Viċi President/Kap tal-Aġenzija biex tesplora, 

f'kooperazzjoni mill-qrib mal-Istati Membri, il-konnessjonijiet potenzjali bejn il-PESCO, il-

CARD u l-Fond Ewropew għad-Difiża bħala inizjattivi mmirati lejn it-tisħiħ tal-

kooperazzjoni bejn l-Istati Membri fil-qasam tad-difiża, filwaqt li jirrikonoxxi li dawn l-

inizjattivi indipendenti, ibbażati fuq dispożizzjonijiet differenti tat-Trattat, għadhom qed jiġu 

żviluppati. 

 


